
Die Here se verbond hou ewig stand

Teks: Psalm 111
Die doop is teken van God se verbond.  Om die doop reg te kan verstaan, moet ons die verbond van die Here reg verstaan.
Die verbond van die Here

Die verbond van die Here is ŉ ooreenkoms wat Hy met ons oprig om ons God te wees.  Ons kom met Hom ooreen om sy volk te wees.  Hierdie ooreenkoms kan ons ook ŉ kontrak noem.
Die verbond van die Here is vir ewig

Anders as kontrakte wat mense sluit, het die kontrak van die Here twee unieke eienskappe.  Ten eerste kan dit nie gebreek word nie. God is totaal getrou.  Ten tweede kom dit nie tot ŉ einde nie, dit bly vir ewig staan.

As deel van die werke van God roep die verbond op tot lofprysing

Psalm 111 is ŉ lofpsalm.  Dit digter se nadenke oor God se verbond, laat Hom besef hoe wonderlik getrou die Here is.  Ons deel in hierdie verbond.  Dit doop is daarvan vir ons die teken en seël. Wil jy nie ook die Here hieroor lofprys nie!
Preek
Geliefdes in ons Here 

Vanoggend staan die doopvont hier voor in die gemeente.  ŉ Babatjie gaan gedoop word.  Die sakrament van die doop gaan aan ŉ klein mensie bedien word.  En almal van ons wat hier saam is, gaan daarvan getuie wees.

Die sakrament van die doop is een van die wonderlikste tekens en seëls wat die Here aan ons gegee het – as ons dit reg verstaan.  Daarom gaan  ons vanoggend in die prediking hoor wat die doop is, sodat ons dit reg kan verstaan.  Dit is nodig om te weet wat die doop is en wat die doop beteken omdat daar juis soveel verwarring in ons gemeenskap aangaande die doop is.  
· En omdat ons verward is, verstaan ons nie die doop reg nie.  

· En omdat ons nie die doop reg verstaan nie, word daar vandag so min erns met die doop gemaak.
Geliefdes, om die doop reg te verstaan, moet ons terugkeer na dit wat agter die doop lê.  

Wat agter die doop lê, is 

die verbond van die Here… … 

In ons teks, Psalm 111, word oor die verbond van die Here gepraat.  Maar let op in watter tipe taal daar oor die verbond gepraat word.  Daar word in lofprysingstaal oor die verbond gepraat, want die lof van die Here word vanweë verskeie redes in hierdie psalm besing.  Die Here word geprys vir sy verlossing, sy beskerming, sy bewaring en sy versorging van sy volk.  

Twee keer word in hierdie psalm oor die verbond van die Here gepraat.

· In vers 5 word gesê:  Hy hou altyd sy verbond in stand
· In vers 9 word gesê: Hy het sy verbond vir altyd ingestel.
Twee keer word daar van die verbond van die Here gepraat, want die verbond van die Here is die rede vir hierdie beskerming, versorging en bewaring van sy volk. 

Nou is hier vanoggend dalk mense wat met die vraag in hul harte sit:  Wat is dit waarvan die dominee praat?  Wat is hierdie ding, hierdie verbond, van die Here waarna Hy verwys?

Geliefdes, om te verstaan wat die verbond van die Here is, is baie eenvoudig.  Die verbond van die Here kan vergelyk word met ŉ kontrak, ŉ ooreenkoms – soortgelyk aan ooreenkomste wat ons hier op aarde met mekaar sluit.

· Wanneer ŉ kontrak hier op aarde gesluit word, is daar twee partye by die sluiting van die kontrak betrokke.  Byvoorbeeld:  Jy teken ŉ kontrak met die bank om geld te leen.  Die bank is die een party en jy is die ander party.

· In ŉ kontrak is daar ook bepalings.  Daar word bepaal wat die ooreenkoms tussen die twee partye is.  Byvoorbeeld:  In jou kontrak met die bank word ooreengekom dat die bank vir jou geld te leen.  Jy onderneem weer van jou kant  om die geld met rente oor ŉ vasgestelde tydperk terug te betaal.

· In hierdie kontrak is daar egter ook reëlings vir wat gaan gebeur as die kontrak verbreek word.  Sou jy byvoorbeeld nie die geld terugbetaal nie, dan kan die bank beslag lê op jou ander eiendom en dit verkoop om die geld terug te kry. 

· En as bewys vir hierdie kontrak is daar ŉ dokument wat deur jou onderteken word.

Gemeente, alhoewel daar baie belangrike verskille is, werk die verbond van die Here baie op dieselfde manier as kontrakte tussen mense hier op aarde.  Kom ons kyk in die Bybel na Genesis 17 om hierop perspektief te kry:

· In Genesis 17:7 lees ons dat die Here aan Abraham sê: “Ek bring ’n verbond tot stand tussen My en jou en jou nageslag en al hulle geslagte.” In hierdie woorde hoor ons ook dat daar twee partye in hierdie verbond betrokke is:  die Here God aan die een kant en Abraham en sy nageslag aan die ander kant.

· Dan gaan die Here verder en sê:  “Dit is ’n blywende verbond: Ek sal jou God wees en ook die God van jou nageslag.”  Nou sê die Here waaroor hierdie verbond gaan: 

· Hy, die Here, sal die God van Abraham en sy nageslag wees.  M.a.w. Hy sal Abraham en sy nageslag bystaan, versorg, beskerm en bewaar.  

· En Abraham en sy nageslag sal die volk van God wees.  M.a.w. hulle moet die Here gehoorsaam en dien soos Hy wat hulle God is wil hê hulle Hom moet dien.

· In Genesis 17:8 word gesê wat die bewys vir hierdie verbond sou wees.  Daar staan: “Verder het God vir Abraham gesê: ‘Jy moet my verbond nakom, jy en jou nageslag en al hulle nageslagte. 10Dit is my verbond wat moet geld vir jou en jou nageslag: elke lid van die manlike geslag onder julle moet besny word. 11Julle moet besny word aan die voorhuid. Dit is die verbondsteken tussen My en julle: 12elke seun onder julle van ag dae oud moet besny word.’”   Die teken dat daar dus ŉ verbond, ŉ ooreenkoms, tussen die Here en die nageslag van Abraham sou wees, was dat Abraham en sy hele nageslag besny moes word.
Broers en Susters, waarna ons nou net geluister het, was die verbond van die Ou Testament.  Soos so baie ander dinge in die Ou Testament het ook die Ou Testamentiese verbondsteken (die besnydenis) vooruit gewys na die koms van ons Here Jesus Christus na die aarde.  Die bloed wat gevloei het tydens die uitvoering van die besnydenis het vooruit gewys na die bloed van ons Here Jesus Christus wat aan die kruis sou vloei as betaling van ons sonde.

Nou leef ons in die Nuwe Testamentiese tyd.  In Hebreërs 10:16-18 word gesê dat ons deur die bloed van Jesus Christus ingelyf is in ŉ nuwe verbond.  En omdat ons deel is van ŉ nuwe verbond, het ons ŉ nuwe verbondsteken.

Die inhoud van die verbond bly dieselfde.  Die Here sê dat Hy deur Jesus Christus ons God is, en ons is sy volk.  Hy sal ons nou lei en versorg en beskerm.  Hy neem ons deur die offerwerk van Jesus Christus as sy kinders aan.  

Die bewys dat ons deel is van hierdie verbond het egter verander.  Nou dra ons nie meer die teken van die besnydenis nie, maar in opdrag van Jesus dra ons nou die teken van die doop.  Waar die bloed van die besnydenis vooruitgewys het na die bloed van Christus wat vir ons sondes moes betaal, wys die water van die doop terug na Jesus wat vir ons sondes betaal het en ons met sy bloed skoongewas het van ons sondes.

Daarom Geliefde, dink daaroor na:  

· Jy is gedoop.  

· Jy dra die teken van die betaling en afwassing van jou sondes deur Christus Jesus.  

· Dat jy gedoop is, sê dat jy deel is van God se volk.  Jy behoort aan Hom.

Watter gevoel gee dit jou om te weet jy is deel van sy volk?  Wil dit jou ook nie jubels en lofprysings laat sing soos Psalm 111 nie?  

Gemeente, alhoewel daar ‘n ooreenkomste is tussen kontrakte wat ons hier op aarde sluit, en die verbond wat die Here met ons sluit, is daar ook groot verskille.

Een van die grootste verskille is dat die verbond van die Here 

ŉ ewige verbond is.  

Dit is ŉ verbond wat vir altyd bly bestaan.  In Ps. 111:5 word gesê:  Die Here hou sy verbond altyd in stand.  In vers 9 word gesê: Die Here het sy verbond vir altyd ingestel. Die 1953 Vertaling sê in vers 9: Die Here het sy verbond vir ewig ingestel.
Broers en Susters, die verbond van die Here is vir altyd.  Die verbond van die Here is vir ewig.  Kan dit van enige kontrak hier op aarde gesê word?…  

Nee, ons maak en breek kontrakte hier op aarde net soos dit ons pas.  Dikwels is ŉ kontrak nie die papier werd waarop dit staan nie.  Dit kan ons beslis nie van die verbond van die Here sê nie!…  Want dit is nie die mens wat die verbond van die Here bepaal nie, maar God self.  En die Here is onveranderlik. Die Here is nie wispelturig nie.  Wat Hy beloof het bly vir altyd geld!

Hy het die verbond met Abraham gesluit en Abraham moes maar net daarby inval.  Hy het in Jesus Christus vir ons genade geskenk sonder dat ons dit gevra het.  Ons moet dit net glo en in reaksie daarop Hom dien soos Hy gedien wil word.  Daarom dat ons ook ons kindertjies doop, want sonder dat hulle dit weet of daarvoor gevra het, deel hulle deur hulle ouers in die verbond van die Here.

Sou Abraham nie reageer op die verbond van die Here nie, 

· dan sou die Here nie sy God wees nie.  

· Dan sou die Here hom nie beskerm en bewaar en seën nie.  

· Dan sou die oordeel van die Here op hom afkom, want die Here beloof sy oordeel aan hulle wat Hom nie as hul God dien nie.

Reageer ons nie op die verbond wat die Here met ons in Jesus Christus gesluit het nie, 

· dan kan ons nie op sy seëninge vertrou nie.  

· Dan kan ons daarop reken dat die oordeel van die Here op ons sal afkom soos Hy belowe het.  

· Daarom moet ons ook ons kindertjies opvoed en grootmaak volgens die eise van God se verbond sodat hulle die Here kan dien soos Hy gedien wil word…

Geliefde, toets jou lewe.  Hoe reageer jy op die verbond van die Here.  Netnou as ons weer by ons huise is, more as ons weer by die werk of by die skool is, wat dan?  

· Hoe reageer jy daar op die verbond van die Here?  

· Leef jy so dat jy, en ander mense, en die Here kan sien dat jy erken dat jy in ŉ verbondsverhouding tot die Here staan?  

· Leef jy so dat jy, en ander mense, en die Here kan sien dat jy die verbond wat die Here met jou opgerig en in jou doop beseël en bekragtig het, as waar beskou?

· En die van ons wat ouers is, voed jy jou kind so op dat jou klein kindjie weet dat die Here sy God, sy hemelse Vader en sy Goeie Herder is en al is jou kindjie nog klein, dat hy/sy deel is van God se volk en kudde?  

· Doen jy ook so met jou groter kinders?  

· Leer jy hulle die eise van God se verbond?

· Sou jy hierdie dinge doen, vertrou dan ook op die seëninge van die verbond.  Dan is jou doop en die doop van jou kind vir jou ŉ teken en seël van seën.

· Sou jy hierdie dinge nie doen nie, vertrou dan dat die vervloeking van die verbond op jou sal rus.  Dan is jou doop nie vir jou ŉ teken en seël van seën nie, maar ŉ teken en seël van God se oordeel…

Broers en Susters, in hierdie preek het ons baie gehoor oor die verbond van God.  

Die verbond van God moedig ons aan tot lofprysing

God se verbond is vir ons genade.  Hy hoef nie ŉ verbond met ons te gesluit het waarin Hy ons sy seëning deel nie.  Omdat ons sy volk is, daarom kan ons vertrou op sy seëninge.  Daarom kan ons sy lof besing – soos die digter van Psalm 111.

In die tyd waarin Jesus hier op aarde was, was dit gebruik om tydens die viering van die Pasga Psalm 111 tot 118 te sing.  Die aand voordat Jesus gekruisig is, het Hy en sy dissipels die Pasga gevier. Saam met sy dissipels het Hy ook Psalm 111 gesing.  Min het sy dissipels geweet dat Hy die ware paaslam was wat die volgende dag vir die sondes van sy volk sou sterf en deur sy bloed die nuwe verbond met sy bloed bekragtig.

Laat ons daarom, wanneer ons telkemale nadink oor die groot werke en dade van God, sy verbond in herinnering roep.  Laat ons weet dat ons sy seën ervaar omdat Hy ŉ besondere ooreenkoms, ŉ verbond met ons gesluit het.  
En laat die wete van ŉ verbond met die Here, ons oproep om sy lof te besing en Hom groot te maak in alles wat ons doen.  Want hoe wonderlik genadig en getrou is Hy nie!
AMEN
